
Макалада адабий көркөм текстти талдоодо окуучулар-
дын окурмандык компетенттүүлүктөрүн өнүктүрүүнүн мак-
саты, милдети жана технологиялары чагылдырылат. Окур-
мандык кызыгууларды пайда кылуунун маанисин көрсөтүүгө 
предметтик стандарттын жана окуу программаларынын 
талабы айтылат. Кыргыз адабияты сабагында окуучулардын 
окурмандык кызыгууларын өнүктүрүүнү окутуу негиздери бул 
бүгүнкү кыргыз коомунун дүйнөлүк интеграцияга кошулуу про-
цессинде өзгөчө орунда турат. Окурмандык кызыгууларды ка-
лыптандыруу – адабий билим берүүнүн өзөктүү компоненти 
болсо да кыргыз адабиятын окутуу методикасында бул тема 
анчалык изилдөөгө алынбаган, биздин макаланын актуалдуулу-
гу мына ошол проблеманы кыскача ачып бергендигибизде. Көр-
көм текстти окурмандын кызыгууларын өстүрүүгө багыттап 
талдоо менен мугалим сабаттуу окурманды гана тарбияла-
бастан, адабият сабагынын түпкү маани-максатын туура аң-
дап түшүнгөн болот. Макала филологиялык адистикте билим 
алып жаткан студенттерге, магистрлерге жана адабият му-
галимдерине арналат.  

Негизги сөздөр: окутуу технологиялары, окурмандык ком-
петенттүүлүк, окурмандык кызыгуулар, көркөм окуу, окутуу 
процесси, адабият, эмоционалдык касиети. 

В статье описаны цели, задачи и технологии развития 
читательской компетенции, учащихся при анализе художест-
венного текста. Предметные стандарты и учебные програм-
мы должны демонстрировать важность развития интереса к 
чтению. Предметные стандарты и учебные программы долж-
ны демонстрировать важность развития интереса к чтению. 
Хотя формирование читательского интереса является 
стержневым компонентом литературного образования, в ме-
тодике преподавания кыргызской литературы эта тема мало 
изучена, актуальность нашей статьи заключается в том, что 
мы раскрыли эту проблему. Анализируя художественный 
текст, направленный на развитие интересов читателя, учи-
тель не только воспитывает грамотного читателя, но и пра-
вильно понимает первоначальный смысл и цель урока литера-
туры. Статья предназначена для студентов, филологического 
направления, магистров и преподавателей кыргызской литера-
туры. 

Ключевые слова: технологии обучения, читательская ком-
петентность, читательские интересы, художественное чте-
ние, учебный процесс, литература, эмоциональные свойства. 

The article describes the goals, objectives and technologies 
for the development of students' reading competence in the analysis 
of a literary text. Subject standards and curricula should demon-
strate the importance of developing an interest in reading. Subject 

standards and curricula should demonstrate the importance of de-
veloping an interest in reading. Although the formation of reader 
interest is a core component of literary education, this topic has 
been little studied in the methodology of teaching Kyrgyz literature, 
the relevance of our article lies in the fact that we have revealed this 
problem. By analyzing a literary text aimed at developing the 
interests of the reader, the teacher not only educates a competent 
reader, but also correctly understands the original meaning and 
purpose of the literature lesson. The article is intended for students 
of the philological direction, masters and teachers of Kyrgyz litera-
ture. 

Key words: learning technologies, reader's competence, rea-
der interests, artistic reading, educational process, literature, emo-
tional properties. 

Азыркы учурда адабият боюнча мамлекеттик 
стандартта жана окуу программасында көркөм чыгар-
маларды мектепте окуп үйрөнүүгө коюлган талаптар-
дын эң негизгилеринин бири – активдүү окурманды 
калыптандыруу. Окурман деген эмне, же активдүү 
окурман ким? Активдүү окурмандыкты аныктоонун 
биринчи критерийи: ал окурмандын курагына жана 
кабылдоо психологиясына ылайык ар кандай текстти 
окуп-түшүнүүсү. Экинчи критерийи – текстти түшүн-
гөнүн башкаларга өз кеби (оозеки жана жазуу) менен 
айтып бере алуусу. Үчүнчү критерийи – окуган текст-
теги идеяларды, каармандардын жүрүш-турушун өз 
айлана-чөйрөсү, жеке турмушу менен байланыштыра 
алышы. Төртүнчү критерий – тексттеги көркөм сөз ка-
ражаттарын, анын ичинде макал-ылакаптарды, фра-
зеологиялык түрмөктөрдү кебинде колдоно билүүсү, 
б.а., ошол текст анын тилдик-коммуникативдик ком-
петенттүүлүгүн жогорулатууга кызмат кылышы.  

Ар кандай чыгарманы окутуунун башкы милдет-
теринин жана максаттарыны бири мына ушул актив-
дүү окурманды тарбиялоо болуп эсептелет. Тилекке 
каршы, ар түрдүү көз карандысыз (анын ичинде эл 
аралык PISA уюму) эксперттердин изилдөөлөрү бо-
юнча окутуу кыргыз класстарында жүргүзүлгөн мек-
тептердин 50%дан 70%га чейинки окуучулары текст-
ти өз деңгээлинде окуп-түшүнө албайт.  

КР Билим жана илим министрлиги тарабынан 
кабыл алынган (2015-жылдын 8-октябры) «Кыргыз 
Республикасынын жалпы билим берүү уюмдарынын 

5-9-класстар үчүн «Кыргыз адабияты» боюнча пред-
меттик стандарттында» окурманды калыптандырууга 
мындай талаптар коюлат: окулуп жаткан чыгарманын 
автору менен баарлашууга көнүгүү, аны үчүн төмөн-
кү эки милдетти аткаруу: биринчиси – окулуп жаткан 
чыгарманы автор айткандай кабыл алуу, б.а., окуялар-
ды, идеяны, каармандарды «жазуучуну ээрчип» түшү-
нүү; экинчиси – ошол автордун айткандары менен 
анын ойлорун тереңдетип, окурмандар өз турмушу 
жана айлана-чөйрөсү менен байланыштырып кабыл 
алуу [1].  

Көркөм тексти окуу жана түшүнүп кабыл алуу – 
бул окуучунун гана милдети эмес, мугалимдин да 
окутуу технологияларын туура тандашы менен байла-
нышкан ишмердүүлүгү. Ал ишмердүүлүктүн биз 
изилдеп чыккан жагдайлары төмөнкүдөй этаптардан 
турууга тийиш: 

– биринчи, тексттеги автор айткан, же көтөрүп 
чыккан проблематиканы, башкы идеяны (автордук 
ойду) алдыңкы планга алып чыгуу; 

– экинчи, ар кандай окула турган текстте, же 
тексттин бөлүгүндө түйүндүү сөздөр болот, мына 
ошол сөздөр кайсылар экенин алдын ала мугалимдин 
белгилеп алышы жана окуучуларга жеткириши;  

– үчүнчү, алдыда окулуучу текстте кайсыл сөз-
дөр же сүйлөмдөр кайсыл окуучу үчүн оордук келти-
рерин, б.а., түшүнүүгө кыйынчылык туудурарын ал-
дын ала билип, ошолордун лексикалык маанисин бал-
дардын аңдап-билүүсү үчүн көмөк көрсөтүү; 

– төртүнчү, ар бир окуучуга текстти талдоо про-
цессинде берилүүчү суроолорду жана тапшырмалар-
ды алдын ала белгилеп чыгуу ж.б. 

Мындай пландаштырууну адабият мугалими күн 
мурун, сабагынын план-конспектисин жазып жаткан 
кезде эле аныктап алат, бир топ маселелер сабактын 
жүрүшүндө экспромттук түрдө коррективаланат.   

Окурманды калыптандырууда азыркы учурда за-
манбап инновациялык окутуу технологияларын кол-
донуу мугалимдин ишмердүүлүгүн бир кыйла опти-
малдаштырат. Окутуунун жаңы инновациялык техно-
логиялары жана аларды колдонуу сунуштары 
А.Муратов менен К.Акматовдун «Мугалимдин устат-
тыгы жана окутуунун жаңы технологиялары» деген 
эмгегинде [2] ар тараптуу чагылдырылган. Инновация 
бул эски канондорду, тапталып калган ыкмаларды бу-
зуу, сабакты жаңы жолдор жана ыкмалар менен оку-
туу. Бул багытта өткөн кылымдын 70-90-жылдарында 
советтик педагог окумуштуулар жана жаңычыл (нова-
тор) мугалимдер Ш.А.Амонашвили, Б.Батыркулов, 
И.П.Волков, В.А.Караковский, И.Н.Ильин, Б.Исаков, 
С.Н.Лысенкова, В.Б.Никитин, Л.Никитина, В.Ф. 
Шаталов, М.П.Щетинин бир катар теориялык ойло-
рун айтып, практикалык иш-аракеттерин көрсөткөн.  

«Педагогикадагы инновациялоо окутуунун жана 
тарбиялоонун технологиялары ошол процесстин 

эффективдүүлүгүн жогорулатуу үчүн өзгөртүү, педа-
гогикалык ишмердүүлүккө жаңылыктарды киргизүү» 
(А.С.Воронин [3]). «Инновация – бул системанын 
ичинен өзгөртүү... ал болсо идея да, процесс да, кара-
жат да, натыйжа да – жалпысынан педагогикалык сис-
теманы жаңы сапаттык жакка карай өзгөртүүнүн би-
римдиги» (А.В.Хуторской [4, 230-231-бб.]). 

Кыргыз адабиятында окурманды калыптанды-
рууда инновациялык сабактар катары мындай сабак-
тарды колдонуу мүмкүн: чыгарманын негизинде сах-
на-сабак; чыгарманын негизинде жомок-сабак; дебат-
сабак, сабак-ток-шоу, сабак-диспут, мелдеш-сабак 
ж.б. Ушундай сабактарды өтүү менен, биринчиден, 
окуучуга жеке көңүл буруу, ошол эле кезде топто иш-
төө мүмкүнчүлүгү берилет да, мугалим ар бир окуу-
чуга жакын болуп, алардын активдүүлүгүн өстүрөт, 
мугалим менен окуучу мамилеси ар дайым көңүлдүн 
борборунда турат. Инновациялоодо ББКБ таблицасы, 
инсерт, мээ чабуулу, ооба/жок карточкалары, кутуда-
гы табышмак, аукцион жана аквариум усулдары да 
окуучулардын текст окууга кызыгууларын жана мо-
тивацияларын өнүктүрөт.  

Мисалы, IV класстардын «Адабий окуу» ките-
бинде (С.Рысбаев, К.Ибраимова, Б.Абдухамидова) 
Муса Жангазиевдин «Кумурскалар коому» деген ыры 
окутууга сунуш кылынат. Ыр эгер туура окулуп, то-
лук түшүнүлсө, биринчиден, окуучулар жаныбарлар-
дын жашоо-турмушу менен таанышат; экинчиден, 
жаныбарлар аркылуу адамдардан кулк-мүнөзү, адам-
дык сапаттары аллегорияланып жаткандыгын аңдап 
билишет. 

Сабакта адегенде кыска түрдө акындын өмүр 
баяны айтылат, ошол кезде анын өмүр үзүмдөрүн 
камтыган слайд-шоу (үч минутадан ашпаган) көрсө-
түлөт да, акындын сөзүнө жазылган обондуу ырлар 
коштолуп турат. Слайдда М.Жангазиев кыргыз бал-
дар акындарынан ичинен китеби эң көп аталышта жа-
на нускада чыккандагы, көп чет тилдерге которулган-
дыгы тууралуу маалыматтар берилген. Проблемалык 
суроо жана диспут ошол маалыматтан алынат. 

Мугалим:Муса Жангазиевдин ыр китептеринин 
өтө көп чыгып, башка тилдерге которулушунун се-
бептери эмнеде деп ойлойсуңар? 

Окуучулардын жооптору:  
1) Жыл сайын кичине-кичине китептерди чыга-

рып турган. 
2) Балдар үчүн китептерди чыгарууга ал мезгил-

де өкмөт тарабынан  өзгөчө көңүл бурулган. 
3) Жомокторду, ырларды абдан жакшы жазган. 
4) Чоң кызматта иштеген болуу керек. 
5) Акчасы көп болсо керек. 
Бул жооптордун негизинде талаш-тартыш уюш-

турууга да болот. Ошондо мугалим анын кыргызча 
элүүдөн ашык китеби чыкканын, алар орус, англис, 
украин, белорус, казак, өзбек, тажик, түркмөн, немец 

ж.б. тилдерге которулгандыгын айтат. Мугалим өзү 
бала жактан жаттаган «Жардам бердик, алма тердик, 
бай колхоздун багынан», «Айланайын энеке, кечик-
тирбе тамактан, кечикпейин сабактан, балдар мага 
күлбөсүн, шылдың кылып жүрбөсүн» деген М.Жанга-
зиевдин ыр саптары дагы дале эсинде жүргөндүгүн 
айтып, окуучулардын көңүлүн өзүнө жана алдыда 
окулуучу акындын чыгармачылыгына бурдурат.  

М.Жангазиевдин «Кумурскалар коому» деген 
ырын окутууда инновациялык технологияларды кол-
донуу учурлары. 

1-учур: Ырды катарлашуу менен окуучулардын 
үн кубултуп окуу ыкмасы. Бул ыкмада окуучулар 
кадимки парталарда отурат да, биринчи партанын оң 
жагында отурган окуучу алгачкы төрт сапты окуйт, 
сол жактагы кийинки төрт сапты окуйт. Ушинтип 
кийинки партадагылар улам кезектешип окуп барат. 
Айрым учурда окуучуларды чалгытыш үчүн мугалим 
кезектерди  бузуп да жиберет.  

2-учур: Бир ырдын баарын мугалим көрктүү 
окуп берүү ыкмасы. Адатта окуучулар өздөрүнүн оку-
ганына караганда мугалимдин окуганына жакшы кө-
ңүл бурат да, текст мугалимдин дикциясы, коңур үнү 
менен окуучулардын дилине жетет. 

3-учур: Бир мыкты окуган окуучунун тексти бүт 
көркөм окуп берүү ыкмасы. Муну үчүн мугалим ал-
дын ала бир окуучуга ушул ырды окуп даярданып 
турууга тапшырма берет. 

4-учур: Атайын адистердин (артисттер, көркөм 
окуучулар) ырды көркөм окуу ыкмасы. Мындай 
ыкманы колдонуу үчүн IT технологияларын (вотсап, 
интернет, слайд, видео, аудио жазуулар ж.б.) пайда-
лануу, текст угуу процессин фотолор жана музыкалар 
менен коштотуу эффективдүү ыкмалардан болот.  

5-учур: Чыгарманы автордун окуусунда кабыл-
доо ыкмасы. Мында интернетке киргизилген автор 
өзү окуган текстти пайдаланууга мүмкүн ж.б. 

Жогорудагы беш учур бир эле сабакта колдонул-
байт, алар ар түрдүү сабактарда, ар башка жагдайлар-
да колдонулушу мүмкүн.  

Текст окулуп бүткөн соң окуучулар менен муга-
лимдин ишмердүүлүгү ошол тексттеги түшүнүксүз 
сөздөрдү түшүнүү менен байланышат. Жогорудагы 
ырды окугандан кийин окуучулар төмөнкүдөй сөздө-
рүн маанисин такыр, же жарым-жартылай билбести-
гин айтышты: аңыз, зире, зыгыр, гүлазык, жики, жы-
пар жыт, кампачы, кекире, күүгүм ж.б. 

Мындай түшүнүксүз сөздөр менен иштөөнүн 
жолдору: биринчиси, класс кабинетинде турган 
«Кыргыз тилинин түшүндүрмө сөздүгү» деген китеп-
тен жогорудагы сөздөрдүн маанисин табуу; экинчиси, 
сөздүк-китепти бир-эки окуучу гана карап жатканда 
калган окуучулардын интернеттен бул сөздөрдүн ма-
анилерин табышы; үчүнчүсү, ушул сөздөр катышкан 
тексттерди табуу (бир нече текст); төртүнчүсү, 

жогорудагы сөздөрдү катыштырып өз алдынча сүй-
лөмдөрдү түзүү ж.б. 

Мындай сөздөр менен иштөөдө мугалим өзү да 
архаикалык, тарыхый, диалектилик, говордук, кесип-
тик лексика боюнча маалыматтарга ээ болушу керек. 
Тексттеги сөздөрдүн маанисин мугалим чече албай 
койсо, же окуучулар таба албай калса – окуучулардын 
окурмандык кызыгуулары солгундай түшөт. Өзгөчө 
«Манас» эпосунан тексттерин окуп-түшүнүү мына 
ушундай психологиялык кырдаалдарга туш келтирет.  

Класста талданып жаткан М.Жангазиевдин «Ку-
мурскалар коому» деген чыгармасынын тексттин ан-
дан ары талдоо үчүн мугалим «Аквариум» усулун 
колдонот, б.а., класс эки топко бөлүнүп, биринчи топ 
ички топ болуп жооп берүүгө активдүү катышат, 
экинчи топ сырттан гана алардын жоопторун талдап 
турат (байкоочу топ). 

Суроолор:  
Кандай адамдарды кумурскага окшотобуз? 
Кумурска дене түзүлүшү жактан кандай жаны-

бар? 
Кумурска тууралуу кандай жомокторду, тамсил-

дерди билесиңер? 
Ким кумурска тууралуу ыр айтып берет? 
Кумурска жөнүндө кандай макалдарды билеси-

ңер? ж.б. 
Жооптор айтылуу менен окуучулар кумурскалар 

жана алардын өзгөчөлүгү, адамдар менен салышты-
рылыш себептерин билет.  

Байкоочу окуучулар жооп берүүчү окуучулар-
дын берген жоопторун талдайт жана аларды баалайт. 

Эми окуучулардын эки тобу милдеттерин ал-
маштырат.  

Суроолор:  
Коом дегенди кандай түшүнөсүңөр? 
Кумурскалар адамдардай болуп коом түзө ала-

бы? 
Автор кумурскалардын коому бар экендигине 

кандай жүйөө-далилдерди келтирет? 
Кумурскалардын «баса турган жолу», «башка-

руучу чоңу», «канышасы, каны», «балбаны», «дөөсү», 
«ат минбеген жөөсү», «жигити», «чалы» бар» экенди-
гин эмнеден улам айтып жатат? 

Андан кийинки мугалимдин ишмердүүлүгү 
окуучулардын жеке өздөрүнүн кумурскаларды, алар-
дын уюгун, жашоо-тиричилигин көргөн-билгенин су-
роо менен улантылат.  

Кийинки ишмердүүлүк кумурскалар коому ме-
нен адамдарды салыштырып дискуссия өткөрүү ме-
нен байланышат. Мындагы суроолор: 

1) Кумурскалар менен адамдардын эмгекке ма-
милеси. 

2) Кумурскалар менен адамдардын ынтымагы. 
3) Адамдар кумурскалардан эмнелерди үйрө-

нүшү керек? 

4) Сен өмүрүңдө канча кумурсканы тебелеп өл-
түрүп кеттиң экен?.. 

5) Автор «Кумурскалар коому» деген жомок-
ырды кандай максатта жазганы тууралуу ой жүгүртүп 
көргүлө. 

Бул суроолорго жооп издөө процессинде окуу-
чулардын сынчыл ой жүгүртүүлөрү, бир нерсе менен 
башка нерсени салыштырып ассоциациялоо ишмер-
дүүлүктөрү өнүгөт.  

«Кумурскалар коому» чыгармасын окутууда ме-
тодист Б.Абдухамидова кумурскалардын эмгекчил-
дигин, адилеттүүлүгүн, боорукердигин ачып берип, 
окуучуларын ырыс алды ынтымакка, эмгекчилдикке 
чакырат. Ырды талдоо үчүн аралаш сабак өтүп, баш-
карып айтуу технологиясын практикалайт. Адегенде 
«акыл чабуулу» ыкмасы менен сабакты баштап, 
текстти окуучуларга жеткирүү үчүнаны төрт бөлүккө 

бөлүп алат, жалпы класс бири-бирин улай көрктүү 
окуу менен текстти түшүнөт, түшүнбөгөн сөздөрдү 
доскага жазышып, коллективдүү түшүнүшүү ыкмасы 
колдонот. Анын окуучулары кумурскалардыбир эле 
адамдар менен эмес, башка жаныбарлар, мисалы, ий-
нелик, эл кайда көчөт деген майда канаттуулар менен 
да окшотушат, алардын кумурскадай эмгекчил эмес-
тигин сынга алат, ошондой эле анын сабагында эко-
логиялык жактан балдарга тарбия берүүгө көңүл бө-
лүнөт, майда бир жаныбар болгон кумурскаларга 
карата окуучулардын гуманисттик көз карашы жого-
рулайт. 

Ушундай практикалык иш-аракеттерди жана 
теориялык ойлорду жыйынтыктап, окуучулардын 
окурмандык компетенттүүлүктөрүнүн калыптануусу-
нун чен-өлчөмдөрүн (критерийлерин) жана көрсөт-
күчтөрүн иштеп чыктык

 
Таблица 1  

Окуучулардын окурмандык компетенттүүлүктөрүнүн калыптануусунун чен-өлчөмдөрү 
(критерийлери) жана көрсөткүчтөрү 

Чен-өлчөмдөр Чен-өлчөмдөрдүн көрсөткүчтөрү 
Мотивдештирүү Китепканага же китеп дүкөндөрүнө барып, өзү окуй ала турган китеп издеп таап ала билиши;  

Бул же тигил жанрдагы, тематикадагы чыгармаларга өзгөчө кызыгуусунун ойгонушу;  
Китеп окубаса тура албашы, б.а., бир күндө сөзсүз өзүнө максат койгон беттерди, же китептерди 
окуп чыгуусу; 
Башка классташтары менен китеп окуу мелдештерине катышуусу ж.б. 

Когнитивдүүлүк Окуп жаткан чыгармасынын тектерин (эпикалык, лирикалык, драмалык), түрлөрүн (проза, поэзия, 
драма) жанрларын (жомок, аңгеме, ыр, фэнтези, тамсил ж.б.) адабий-теориялык жактан түшүнүү, 
ошого карап текстти кабыл алуу.

Ишмердүүлүк  Окулган тексттин маалыматтарын өз алдынча колдонуу, тексттин сюжетин, идеяларын, темасын 
башкаларга, анын ичинде мугалимге айтып бере алышы;  
Ар бир чыгармадан соң кийинки чыгарманы тандоодо татаалырагына, көлөмдүрөөгүнө жогорулап 
отурушу ж.б. 

 
Жыйынтыктап айтканда, чыгармаларды окуп-үйрөнүүдө окуучулардын окурмандык көндүмдөрүн калып-

тоо адабий билим берүүдө өзгөчө чоң мааниге ээ.  

